
 

 
 

MOCIÓN DO GRUPO MUNICIPAL ALTERNATIVA DOS VECIÑOS DE 
CARRAL PARA ABORDAR E IMPULSAR UNHA SOLUCIÓN DEFINITIVA AO 
PROBLEMA DE ABASTECEMENTO DE AUGA NA URBANIZACIÓN O 
CASTELO ( MONTE XALO)  

  

EXPOSICIÓN DE MOTIVOS   
 
A problemática do abastecemento de auga na urbanización  o Castelo do Monte Xalo, 
que afecta á veciñanza de Carral e Cerceda, non é nova, trátase dunha situación que se 
arrastra desde hai máis de 30 anos e que se agrava especialmente durante os períodos de 
seca. 

Non se trata,  nin consideramos necesario entrar nunha disputa sobre as responsabilidades 
dos diferentes gobernos municipais que se sucederon durante este tempo , o importante é 
que o problema continúa e que compre abordar de unha vez por todas unha solución 
definitiva. 

O Goberno do Concello de Carral e o Goberno de Cerceda están a subministrar auga os 
veciños do Xalo , mediante camións cisterna, pero a realidade e que na actualidade, a 
veciñanza está a sufrir cortes diarios dende as 15:00 horas da tarde ata as 8:00 horas da 
mañá do día seguinte, o que supón arredor de 17 horas sen auga. 

O subministro de abestecemento de auga mediante camións cisternas é urxente e  
necesario como resposta provisional, pero ese subministro debe ser suficiente para cubrir 
as necesidades reais da veciñanza. Segundo a información disponible dos propios veciños 
do Xalo, chegáronse a realizar como máximo cinco subministracións de cisternas nunha 
xornada, cando serían necesarias aproximadamente dezaseis cisternas o día para cubrir as 
necesidades reais, por tanto, é urxente reforzar de inmediato o abastecemento provisional 
e paralelamente avanzar cara unha solución definitiva.  

Aínda que parte da urbanización e das súas infraestruturas teñan carácter privado, estamos 
falando de veciños e veciñas de Carral e Cerceda que están padecendo un problema de 



abestecemento de auga  polo que é necesario coñecer con exactitude a situación xurídica 
e administrativa das captacións, mananciais, depósitos e redes, a súa titularidade, o réxime 
de explotación e as competencias de cada administración ou entidade . 

A comunidade de propietarios reclama , e así llo trasladou aos concellos afectados,  un 
estudo técnico das infraestruturas hidráulicas e dos mananciais, así como coñecer a 
situación da concesión de augas actualmente existente e contar co asesoramento técnico 
de Augas de Galicia e demáis organismos competentes..Tamén solicitou que se contacte 
co SEPRONA e cos organismos competentes en materia de disciplina urbanística e 
protección ambiental para valorar as actuacións que procedan e que supoñan relación con  
esta problemática.  

 
Debe terse igualmente en conta que existen vías e outros espazos que poden ter carácter 
municipal e que, no proceso de actualización do inventario municipal de camiños que se 
está a levar a cabo, a comunidade de propietarios formulou  alegacións ante  o Concello 
de Carral  solicitando a inclusión como públicos de determinados camiños. Estas 
alegacións deben ser estudadas e resoltas con prioridade , xunto co resto de xestións de  
deslindes que procedan e as cuestións ambientais, urbanísticas e relacionadas co PXOM. 
 
Sabemos que algunhas destas cuestións poden requirir tempo. Pero precisamente por iso 
é necesario comezar xa a dar os pasos necesarios. Que determinadas obras non poidan 
executarse ata resolver previamente cuestións de titularidade, deslindes, informes 
ambientais ou planeamento non impide avanzar nestes trámites, coñecer as alternativas e 
definir que corresponde facer a cada administración. 
 
É necesario, polo tanto, establecer unha folla de ruta e convocar unha reunión conxunta 
de traballo co Concello de Cerceda, Augas de Galicia, Xunta de Galicia, comunidade de 
propietario e, cando proceda, os organismos competentes en materia sanitaria, ambiental 
e urbanística, para que todas as partes coñezan a situación e poidan abordar 
conxuntamente as posibles solucións. 

 
A duración dos cortes e a insuficiencia do abastecemento mediante cisternas fan necesario 
tamén solicitar á autoridade sanitaria competente que valore a situación e determine se 
procede adoptar medidas adicionais para garantir a protección da saúde da poboación 
afectada, por unha posible situación de emerxencia social. 
 
Por outra banda, resulta especialmente relevante que hoxe 30 de xullo, data na que se 
debate esta moción, o Goberno municipal leva ao Pleno unha modificación de crédito con 
cargo ao remanente de tesourería , porén, nesta modificación non se contempla ningunha 
previsión económica específica para reforzar o abastecemento de auga do Monte Xalo e 
se sirvan realmente o número de cisternas de auga que realmente son necesarias,  nin se 
contemplen partidas orzamentarias especificias para afrontar os estudos e actuacións 
necesarios para avanzar cara á solución definitiva. 
 
Non se pretende financiar anticipadamente unha obra cuxa titularidade, competencia ou 
solución técnica aínda non estean determinadas. O que se reclama é que o Concello 



dispoña dos recursos necesarios para poder avanzar nos estudos, informes e trámites que 
permitan precisamente determinar esas cuestións. 
 
Por iso, esta problemática debe ser tida en conta na seguinte modificación de crédito ou 
no seguinte pleno que corresponda, habilitando ou modificando as partidas necesarias 
para atender o abastecemento e financiar as actuacións que sexan competencia municipal, 
utilizando, se procede, o remanente de tesourería e reclamando a colaboración económica 
e técnica das demais administracións. 
 
O Grupo Municipal Alternativa dos Veciños de Carral presenta ao Pleno a seguinte: 

PROPOSTA DE ACORDOS:  

PRIMEIRO. Solicitar a elaboración, coa maior brevidade posible, dun estudo técnico e 
xurídico sobre o abastecemento do Monte Xalo que determine o estado das 
infraestruturas, captacións e mananciais; titularidades e réxime de explotación; situación 
da concesión de augas; competencias das distintas administracións e entidades; situación 
dos camiños e alegacións ao inventario municipal; deslindes necesarios; afeccións 
ambientais e urbanísticas; alternativas de solución, en conclusión actuacións que poidan 
iniciarse de inmediato, custo e vías de financiamento e que permitan avanzar cara a 
busca dunha solución ó problema. 
Solicitar para este fin a intervención e asesoramento técnico de Augas de Galicia e demáis 
organismos competentes.  

 

SEGUNDO. Instar á Alcaldía a convocar, coa maior brevidade posible, unha reunión 
CONXUNTA de traballo co Concello de Cerceda, Augas de Galicia, Xunta de Galicia, 
representantes da comunidade de propietarios e, cando proceda, organismos 
competentes en materia sanitaria, ambiental, urbanística e de protección da 
natureza,incluído Seprona. A reunión terá como finalidade compartir a información 
dispoñible e establecer unha folla de ruta coordinada, con actuacións, responsables, 
trámites e prazos . 

 
TERCEIRO. Instar ao Goberno municipal a impulsar  as actuacións técnicas, xurídicas, 
ambientais, urbanísticas e administrativas necesarias para avanzar cara á solución 
definitiva, incluíndo os deslindes, a resolución das alegacións ao inventario municipal de 
camiños, os informes ambientais, a análise da concesión de augas e as actuacións 
relacionadas co PXOM que procedan. 
 
CUARTO. Solicitar á autoridade sanitaria competente que valore a situación actual, os 
cortes prolongados e a insuficiencia do abastecemento alternativo, determinando se existe 
risco sanitario e, se procede, as medidas específicas ou extraordinarias que deban 
adoptarse en caso de que se considere situación de emerxencia sanitaria. 
 
QUINTO. Instar ao Goberno municipal a garantir, mentres non se acade a solución 
definitiva, un abastecemento alternativo, revisando e reforzando o actual dispositivo de 
camións cisterna por non ser suficiente o que ata este momento se está subministrando e 



así mesmo, instar ao Goberno municipal a ter en conta esta problemática na seguinte 
modificación de crédito ou no seguinte Pleno que corresponda, habilitando ou 
modificando as partidas necesarias para financiar os estudos, informes e actuacións 
técnicas, ambientais, xurídicas, urbanísticas, deslindes e demais actuacións que sexan 
competencia municipal. 

Para tal finalidade, valorarase a utilización do remanente de tesourería, modificacións 
orzamentarias ou calquera outra vía legalmente dispoñible, así como a colaboración 
económica e técnica da Deputación da Coruña, Xunta de Galicia, Augas de Galicia, 
Concello de Cerceda e demais administracións competentes. 
 
SÉXTO. Instar ao Goberno municipal a solicitar formalmente a colaboración técnica e 
financeira de Augas de Galicia e da Xunta de Galicia para estudar e executar as actuacións 
necesarias, especialmente aquelas que excedan da capacidade municipal. 
 
SÉPTIMO. Instar ao Goberno municipal a que, no prazo máximo de dous meses desde a 
aprobación desta moción, presente ante o Pleno un informe sobre as necesidades e custo 
do abastecemento mediante cisternas, estado do estudo técnico e xurídico, situación da 
concesión de augas, trámites relativos aos deslindes e inventario de camiños, actuacións 
ambientais e urbanísticas, administracións implicadas, vías de financiamento e calendario 
previsto. 
 
OITAVO. Dar conta ao Pleno, no prazo máximo de seis meses, das xestións realizadas, 
reunións celebradas, informes emitidos, medidas adoptadas, alternativas estudadas e 
avances acadados para a resolución definitiva do problema. 
 
NOVENO. Dar traslado dos presentes acordos, a través da Secretaría Xeral do Concello, 
ao Concello de Cerceda, Deputación da Coruña, Augas de Galicia, Consellería 
competente da Xunta de Galicia, autoridade sanitaria competente, organismos 
competentes en materia ambiental e urbanística, SEPRONA cando proceda, e 
representantes da comunidade de propietarios do Monte Xalo, para o seu coñecemento e 
aos efectos oportunos.  

En Carral a 29 de xullo de 2026 

 

Por Alternativa dos Veciños de Carral 

Voceira do Grupo de Municipal 

Rocío Rabuñal Bouzas 


